Ջավախքում ստեղծվել է «Ի պաշտպանություն Վահագն Չախալյանի և նրա հարազատների» հանձնախումբ
Ջավախքի հայ հասարակությունը լուրջ անհանգստությամբ ընդունեց Վրաստանի իրավապահ մարմինների հերթական սադրիչ, նախապես պլանավորած գործողությունները: 

Հուլիսի 21-ին` ուշ գիշերին, անօրինական և կոպիտ կերպով ձերբակալված «Միասնական Ջավախք» ժողովրդավարական դաշինքի անդամ ջավախահայ Վահագն Չախալյանի և նրա հոր ու անչափահաս եղբոր պաշտպանությանն ուղղված քայլեր ձեռնարկելու համար Ջավախքում  ստեղծվեց «Ի պաշտպանություն Վահագն Չախալյանի և նրա հարազատների» հասարակական նախաձեռնությամբ ձևավորված հանձնախումբ:

Հուլիսի 22-ին կայացաց իր անդրանիկ նիստում հասարակական նախաձեռնությամբ ձևավորված հանձնախումբը հանդես եկավ հայտարարությամբ.

Արտահայտելով ջավախահայության շահերի և իրավունքների ոտնահարմանն ուղղված Վրաստանի իրավապահ մարմինների  սադրիչ գործողությունների պատճառած լուրջ մտահոգությունը`  հասարակական նախաձեռնությամբ ստեղծված հանձնախումբը կոչ  է անում թբիլիսյան իշխանություններին դադարեցնել ջավախահայության շահերին  և իրավունքներին ուղղված հակահայ վարքագիծը:

Հերթական անգամ դատապարտելով ջավախահայ երիտասարդին` Վահագն Չախալյանին, օրենսդրորեն ամրագրված իրավունքներին  ոչ  հավատարիմ վրացական իշխանություններն ու հատուկ ծառայությունները վերջնականապես խարխլում են հայության վստահությունն ազգային փոքրամասնությունների նկատմամբ  ուժային ճնշումներ գործադրող պետության հեղինակության հանդեպ:

Առանձնապես անհանդուրժելի և վրդովմունք հարուցող է Վահագն Չախալյանի և նրա ընտանիքի անդամների` ձերբակալությունից մի քանի ժամ անց Ախալցխա, ապա` մեկ օրը չլրացած Թբիլիսի տեղափոխելու հանգամանքը` առանց պատճառները բացահայտելու: 
«Ի պաշտպանություն Վահագն Չախալյանի և նրա հարազատների» հանձնախումբը դիմում է Վրաստանի իրավապահ մարմիններին անօրինական կերպով ձերբակալված Վահագն Չախալյանին և նրա հարազատներին ազատ արձակելու անվերապահ պահանջով:

 Հանձնախումբը վճռականորեն պայքարելու  է Վահագն Չախալյանի և նրա հարազատների հանդեպ նույն տրամաբանությամբ քրեական գործ հարուցած վրացական իշխանությունների  և նրանց քմահաճույքների ներքո Ջավախքում հակահայ գործողություններ իրականացնողների ուժային ճնշումներին վերջ տալու համար:

Հիշեցնենք, որ հուլիսի` լույս 21-ի ուշ գիշերին` ժամը 04:00-ին մոտ, վրացական դիմակավորված զինված հատուկ ջոկատայինները  կոպիտ կերպով ներխուժելով Վահագն Չախալյանի հայրական տուն` կոպիտ վերաբերմունքով կալանավորել են  տան անդամներին, խուզարկել տունն ու ձերբակալել նրանց: Մայրը մոտ մեկ ժամից միայնակ ազատ է արձակվել, իսկ Վահագն Չախալյանին, հորը և անչափահաս եղբորը, մի քանի ժամ Ախալքալաքում կալանքի տակ պահելուց հետո, տեղափոխել  են Սամցխե-Ջավախքի մարզկենտրոն` էթնիկապես «ապահով» համարվող Ախալցխա: Իսկ մի քանի ժամ անց Վահագն Չախալյանին և նրա հարազատներին տեղափոխել են Թբիլիսի` երկու ամսով երկարաձգելով ազատության ժամկետը:
Միջադեպին անմիջապես հաջորդել է նաև Դաշինքի` թվով հինգ անդամների ձերբակալությունը, ովքեր հարցաքննվելուց հետո ազատ են արձակվել, սակայն Դաշինքի անդամ Արամ Բատոյանը անհասկանալի պատճառներով դեռևս գտնվում է կալանքի տակ` Ախալցխայում:

Հիշեցնենեք նաև, որ հուլիսի  18-ին` երեկոյան ժամը 20:00-ին  ինչպես ոստիկանության զինված աշխատակիցներ, այնպես էլ զինված քաղաքացիներ, 40-ից 50 անձիք, ներխուժել էին Դաշինքի անդամ Գուրգեն Շիրինյանի հայրական տուն, ինչի արդյունքում թիկունքից սպանվել էր ոստիկանության մեկ աշխատակից, ձերբակալվել էին Գուրգեն Շիրինյանի հարազատները` հայրն ու հորաքույրը, որոնց 3 օր Ախալքալաքում կալանքի տակ պահելուց, իսկ Գուրգեն Շիրինյանի հորը կոպիտ և անօրինական կերպով ծեծի ենթարկելուց հետո, հուլիսի 21-ին Ախալքալաքից նույնպես տեղափոխել էին: 
«Միասնական Ջավախք» ժողովրդավարական դաշինք

Ք. Ախալքալաք, 23.07.2008 թ.

